
OTTUBRU 2019 - Nru. 477 

 

       

     Kull deni ħudu b’ġid! 

Kien negozjant kbir Amerikan. Jismu Tony.  
Mid-dar tiegħu sal-post tan-negozju tiegħu 
kien imur biż-żiemel. 
 
Darba kien sejjer lura d-dar. Kien iġorr fuqu bosta flus li mbagħad kien 
jiddepożitahom il-Bank. F’nofs triqtu bdiet nieżla xita bil-qliel hekk li 
Tony xxarrab għasra. Beda jgerger f’qalbu u jgħid: ‘Imma għaliex 
Mulej inzerta dal-maltemp kollu; mank ħallejtni nasal id-dar 
għallinqas!’ 
 
F’ħin bla waqt, waqt li kien għaddej minn mogħdija kollha siġar, 
joħroġ raġel u ħebb għal Tony. Dan il-ħalliel pront ipponta arma  
tan-nar lejn Tony biex jisparalu, imma minħabba x-xita qliel li kienet 
nieżla ma setax jara sew u meta spara,  
lil Tony ma laqtux. Meta ra hekk,  
Tony pront imbotta b’siequ  
lill-ħalliel hekk li dan waqa’  
u żelaq f’għadira ilma li kien 
hemm minħabba  
x-xita. Mill-ewwel 
Tony lebbet biż-żiemel  
’l hemm u kompla fi 
 triqtu waqt li qal  
f’qalbu: ‘Kemm kont  
iblah meta gergirt  
għax-xita minflok li  
ħadt paċenzja. Kieku ma  
kenitx ix-xita, flok nasal  
fejn familti d-dar, kont  
nispiċċa maqtul f’nofs  
il-foresta.’ 

Editorjal 

Meta nikkritikaw 

Ħbieb, 
 

Sabiħa l-perfezzjoni u l-ordni fil-ħidma tagħna 
ta’ kuljum. Anzi, huwa importanti li, meta 
niġu fdati b’xi biċċa xogħol, inwettquha 
b’attenzjoni u bl-aħjar mod possibbli.  
 

Imma fl-istess ħin irridu noqogħdu attenti 
biex, meta l-affarijet ma jimxux kif inkunu 
xtaqna, ma naqtgħux qalbna. U anki meta 
naraw li ħaddieħor ma jirnexxilux jagħmel 
biċċa xogħol sew, mhux naqtgħulu qalbu 
b’ħafna kliem ta’ tmaqdir u kritika distruttiva.  
 

Issib min dejjem jikkritika s-soċjetà u n-nies 
ta’ madwaru mingħajr ma joffri soluzzjonijiet. 
Dawn in-nies, flok jgħinu biex tinbena soċjetà 
aħjar, wisq probabbli jkomplu jgħarrqu  
s-sitwazzjoni. 
 

U hawnhekk qed niftakar ukoll f’dawk in-nies 
li, għax jisimgħu li xi ħadd għamel xi ħaġa 
ħazina, erħilhom jiġġeneralizzaw billi 
jikkritikaw lill-grupp kollu li jappartjeni għal 
dik il-persuna li għamlet l-isball. Tismagħhom 
jgħidu: ‘Qed tara? Dawk kollha hekk!’ U 
allura l-politikanti, is-saċerdoti, il-puluzija, xi 
razza jew poplu partikulari .... Jgħidulek li 
dawk kollha hekk, għax dan kollu semgħu li xi 
ħadd fil-kategorija tagħhom għamel azzjoni 
ħażina. Nammettu li faċilment nagħmluha din 
il-kritika. 
 

Inkunu rejalistiċi fl-opinjonijiet tagħna;   

nitgħallmu nikkritikaw b’mod kostruttiv; 
 

inkunu lesti biex nagħtu daqqa t’id sabiex 
insolvu l-problemi meta nkunu nistgħu. 
 

Kemm aktar sabiħa tkun il-ħajja kieku nimxu 
b’dan il-mod. 

T wieled f’Assisi fl-1182, u billi missieru  
kien imsiefer, ommu semmietu Ġwanni. 

Iżda missieru, li kien kummerċjant għani tad-
drappijiet, meta ġie lura, semmieh Franġisk għal Franza, li hu tant kien 
iħobb. San Franġisk tela’ jgawdi mis-suċċess ta’ missieru u għalhekk kellu 
ikel, ilbies, divertiment u ħajja soċjali mill-aqwa. Il-ġibda li kellu għall-
avventura qanqlitu biex jieħu sehem fi gwerer li dak iż-żmien kienu 
jinqalgħu bejn l-ibliet tal-Italja. 
        Fl-1205, fi triqtu lejn battalja oħra, marad u ma setax ikompli fi 
triqtu. Waqt din il-marda sema’ min jgħidlu: ‘Aqdi lill-imgħallem u mhux 
lill-qaddej’. Meta rritorna f’Assisi saret bidla kbira fih, hekk li meta ltaqa’ 
ma’ lebbruż, għannqu miegħu u tah karità. Beda jkun iktar miġbur, 
jitlob, iżur il-morda u jgħin lill-fqar. Jum minnhom, fl-1206, waqt li kien 
qed jitlob quddiem kurċifiss fil-knisja żgħira u abbandunata ta’ San 
Damjan, sema’ leħen jgħidlu: ‘Franġisku, sewwi l-Knisja tiegħi li qed 
tiġġarraf’. Beda jiġbor biex isewwi tliet knejjes żgħar: ta’ San Damjan, ta’ 
San Pietru u tal-Porzjunkola ddedikata li  Santa Marija tal-Anġli. 
        Meta missieru sejjaħlu quddiem l-isqof u qallu biex jieqaf jgħix dik  
il-ħajja, Franġisku neħħa ħwejġu, tahom lil missieru u qallu: ‘Sa issa 
sejjaħtlek missier, mil-lum nibda ngħid - Missierna li inti fis-Smewwiet’. 
Mar libes ċoqqa griża fqira u beda jimxi ħafi. Xi żgħażagħ ingħaqdu 
miegħu u bdew jgħixu bħalu. Meta kienu tnax, dawn ħadhom Ruma u  
l-Papa Innoċenzu II approva l-Ordni tiegħu tal-’Frati Minori’. Dan seħħ  
fl-1209, waqt li fl-1212, bil-għajnuna ta’ Santa Klara, waqqaf it-tieni 
Ordni, dik tas-sorijiet tal-Klarissi. Fl-1219 bagħat l-ewwel missjunarji 
f’Tunes u l-Marokk, u hu mar fl-Art Imqaddsa u l-Eġittu fejn ippriedka  
lis-Sultan Eġizzjan Maiek al-Kamil. Aktar tard f’Firenze waqqaf it-tielet 
Ordni: it-Terzjarji Franġiskani. 
        Laqqa’ xi nies u għamel presepju ħaj, u b’hekk qanqal l-imħabba lejn 
il-presepju. Fil-festa tas-Salib, San Franġisk daħal f’estasi u rċieva l-pjagi 
ta’ Ġesù, magħrufa bħala l-istigmati. San Franġisk miet fit-3 ta’ Ottubru, 
1227, fl-età ta’ 45 sena. Il-festa tiegħu ssir fl-4 ta’ Ottubru. Iddikjarat 
qaddis mill-Papa Gregorju IX, waqt li l-Papa Benedittu XV stqarr: ‘San 
Franġisk, l-iktar xbieha perfetta ta’Ġesù li qatt għexet!’ 

“Franġisku,  
sewwi l-Knisja tiegħi ...” 



Meta Wenzu kien itiha għax-xorb, qatt ma kien jieqaf qabel jiżvojta  
l-flixkun li jkollu quddiemu. U din għalih kienet ħaġa normali, hekk li 
kien jagħmilha spiss! Martu Lieni kienet spiss tgħidlu biex inaqqas 
mix-xorb, imma għalxejn tgħidlu. 
 
Iżda darba ħassu ma jiflaħx sew hekk li martu marret miegħu għand  
it-tabib. Dan, wara li eżaminah, sablu pressjoni m’għola s-smewwiet! 
‘Wenz,’ beda jwissieh it-tabib, ‘jekk trid ittawwal għomrok bi ftit snin 
oħra, trid tieqaf tixrob.’ 
 
Wenzu xejn ma ħa gost bil-kliem tat-tabib. Kien 
lest imqar inaqqas mill-ikel, imma mhux mill-
inbid! Huwa dar lejn it-tabib u qallu: ‘Dott, meta 
kont żgħir abbewni b’salib u nibża’ li ser ikolli 
nibqa’ nġorru sal-mewt!’ 
 
Lieni, li ma kenitx taf x’ried ifisser żewġha b’dak 
il-kliem li kien għadu kif qal lit-tabib, dlonk daret 
lejh u saqsietu: ‘X’salib hu Wenz li qed tirreferi 
għalih?’  Wenzu baqa’ kwiet għal ftit ħin, 
imbagħad ħares lejn Lieni u lejn it-tabib, u 
ssokta jgħidilhom: ‘Iva, illum se jkolli ngħidilkom 
sigriet. Ommi u missieri kienu qaluli li meta  
l-kappillan għammidni, bi żball fuq xofftejja 
poġġa ħafna melħ u minħabba f’hekk, għadni sa 
llum ma nistax naqta’ l-għatx li nħoss ħlief  
bl-inbid!’ 
 
Storja b’ċajta ħelwa. Imma iva, tassew, hu faċli li twaħħal f’ħaddieħor 
meta tħossok dgħajjef quddiem pass li verament tħoss li għandek 
tieħu f’ħajtek, imma li ma għandekx kuraġġ tieħdu.  
Hemm min jidgħi bi skuża li sħabu jirrabjawh ... 
Hemm min lest jitlef il-quddiesa tal-Ħadd għax is-saċerdot idum 
jippriedka ... 
Hemm min jigdeb qisu mhux hu bi skuża li jrid il-ġid lil sħabu ... 
... u elf skuża oħra basta nibqgħu nagħmlu dak li mhux sewwa għax 
jogħġobna u m’għandniex il-kuraġġ nieħdu dik id-deċiżjoni 
importanti li nieqfu mill-vizzju li għandna. 
Meta ser nieħdu dan il-pass f’ħajjitna? 

Tort tal-Kappillan 

 



Attenzjoni! 
X’ser jiġri fis-17 ta’ Novembru li ġej? 
Se jkonna IRTIR miftuħ għal kulħadd 
Imexxi: Mons. Kalċidon Vassallo 
Mela, min hu interessat mitlub iċempel  
fuq in-numri tat-telephone 21440384 jew 21431464 
                                                                  (organizzat mill-grupp It-Triq) 

    IX-XJUĦIJA 
 
Kull maħluq, mimli bil-għomor  
Jibda jħoss is-saħħa tnin, 
U ma’ din, is-sensi jnaqqsu 
Dawk saħħithom, fl-aħħar snin.    
 

Jibda jħoss li m’għadux jara 
Kif kien qabel, ta’ sittax 
Jibda jħoss il-vista tonqos  
U xi numri ma jarax. 
 

Jibda jħoss riġlejh jibbiesu; 
Jibda jbati jmidd riġlejh. 
Jgħid li jbati jbaxxi sewwa 
Jew fil-knisja għarkupptejh. 
 

U il-moħħ jibda jitħawwad, 
Jibda jinsa wkoll ta’ spiss, 
Jagħmel ħaġa u jinsa l-oħra, 
ma jaħdimx dan kif imiss. 
 

Jibda jħoss li naqset sewwa 
Il-paċenzja ta’ żagħżugħ 
Meta kien fl-aħjar ta’ ħajtu 
U biċ-ċajt li t-tfal juruh. 
 

Jibda jħares lura f’ħajtu, 
Jara x-xogħol t’għemil idejh; 
Kemm paċenzja ħa b’familtu, 
Kemm-il triq terraq b’riġlejh. 
 
 

 
 
 
 
 

 
 

 
Jibda jara wkoll kemm żbalja 
U fejn seta’ mar aħjar, 
U issa għalxejn jinkwieta dwaru 
Għax bl-inkwiet jiswielu agħar! 
 

Jibda jara wkoll b’kemm ħeffa 
Taru sninu fuq din l-art. 
‘Qisu lbieraħ’ spiss itenni 
‘meta l-ħija mill-art ġbart.’ 
 

Għax kien korra ħuh fuq xogħlu 
Waqt li kien qed jibni d-dar, 
Waqa’ għoli ta’ ftit metri 
U kien korra dakinhar. 
 

U il-ħajja tibqa’ sejra, 
Sena ġġib l-oħra mill-ġdid; 
U is-snin ixejħu l-bniedem, 
Ma jibqax jagħmel li jrid! 
 

Sa ma fl-aħħar, bħal kull siġra, 
Bħal kull ħlejqa, int tixjieħ, 
U tistenna li tinġabar, 
Fl-Art Imwiegħda, tmur tistrieħ. 
 
Ġanni Camilleri 

Xi jgħidu l-awturi 

(minbarra li jiktbu) ...  ? 

We are all broken, that’s how the 
light gets in   -   Ernest Hemingway 

Stop wearing your wishbone, 
where your backbone ought to be                                        
Elizabeth Gilbert 

It’s never too late to be  
what you might have been     
George Eliot 

If you have good thoughts, they 
will shine out of your face like 
sunbeams, and you will always 
look lovely   -   Roald Dahl 

Mis-suq  

tal-ħajja 

Il-Ġimgħa, 4 ta’ Ottubru 2019 - L-Ewwel Ġimgħa tax-Xahar 
Id-devozzjoni lejn il-Qalb ta’ Ġesù għandha tħeġġiġna sabiex f’xi ħin 
tal-ġurnata nattendu għall-quddies u nkunu disposti li nitqarbnu; 
 

Is-Sibt, 5 ta’ Ottubru 2019 - L-Ewwal Sibt tax-Xahar 
Tkun ħaġa sabiħa li fl-ewwel Sibt tax-xahar nattendu għall-quddies  
u nkunu disposti li nitqarbnu, kif ukoll ngħidu r-Rużarju b’devozzjoni 
lejn il-Qalb bla tebgħa ta’ Marija; 
 

Il-Ħadd, 20 ta’ Ottubru 2019 - Ġurnata Missjunarja 
F’dan il-jum, il-Knisja tfakkarna fil-ħidma fejjieda tal-missjunarji. 
Għalhekk niftakru fit-talb tagħna f’dawn l-irġiel u nisa qalbiena, waqt 
li nkunu ġenerużi ħbieb fl-offerti tagħna lejn il-Missjoni. 

Bqajt għaddej inpassi, mis-suq tal-ħajja. U, ħbieb tiegħi, hekk kif dort  
il-kantuniera ta’ dan is-suq niġi wiċċ imbwiċċ ma’ din il-biċċa għerf li 
tant u tant nixtieq naqsamha magħkom illum! 
 

Mela, fl-ilsien Għarbi l-kelma kuraġġ tfisser sabar. Oh kemm tagħmel 
tabilħaqq sens din it-tifsira ħuti! Għax, biex tagħmel kuraġġ irid ikollok 
tabilħaqq is-sabar tal-perseveranza! Għax mhux is-sabar irid ikun biex 
lilna jagħtina l-qawwa ħa nibqgħu niġġieldu sal-aħħar u, bil-qawwa tal-
Mulej, nirbħu l-ġlieda? 
 

Kos hux! Kemm kellu raġun biex ibigħ l-Appostlu meta qalilna: Ħallu 
li s-sabar ikollu l-milja tiegħu fikom, biex tkunu perfetti u sħaħ, bla ma 
jkun jonqoskom xejn (Ġak 1:4)! 
                                                                  Patri Mario Attard OFM Cap 



Kull korrispondenza għandha tintbagħat lil: Paul Schembri 
Indirizz: 73 ‘Terezita’ Triq Birbal  Balzan  BZN 9015 

Tel:   21440384       e-mail:  it-triq@camline.net.mt     w:   www.it-triq.org 

Drops Of Laughter 

 

Jekk tixtieq twaqqaf l-abbonament tiegħek f’dan il-fuljett, nitolbuk tinforma  
lid-direzzjoni billi tiktbilna fl-indirizz postali jew elettroniku li jidhru hawn taħt. 

Din il-ħarġa ta’ Ottubru 2019 tal-fuljett tagħna qed 
niddedikawha lil ħabiba tagħna li ġentilment għamlet offerta 

sabiħa għall-fuljett. Aħna, waqt li nirringrazzjawha,  
nwegħduha t-talb tagħna.                       

                                                                                   Id-Direzzjoni 

Drops Of Wisdom 

 
Awakening is not changing who you are,  
but discarding who you are not  -  Deepak Chopra 
 

I close my eyes in order to see  -  Paul Gauguin 
 

He who is filled with love is filled with God himself  -    
Saint Augustine 
 

The least of things with a meaning is worth more in life 
than the greatest of things without it  -  Carl Jung 

Question: What washes up on very small beaches? 
Answer: Microwaves! 
 

Did you hear about the guy who got hit in the head 
with a can of soda? He was lucky it was a soft drink.  
 

Question: What has four wheels and flies? 
Answer: A garbage truck!  
 

Question: Who cleans the bottom of the ocean?  
Answer: A Mer-Maid  
 
I hate Russian dolls - they're so full of themselves.  


